
Ođđa árvvoštallan — juohke ovccát Suoma eallišlájain lea áittavuloš 
 
Ođđa eallišlájaid áittavulošárvvoštallan čájeha Suoma luonddu ain geaffut. Árvvoštallojuvvon badjel 22 000 
šlájas 11,9 % leat áittavuložat, go ovddit árvvoštallamis oassi lei 10,5 %. Áittavullosaččat leat buot 
šládjajoavkkuin, gorálaččat eanemus lottiin ja sámmáliin. Stuorámus sivva áittavulošvuhtii lea šlájaid 
eallinbirrasiid geahppáneapmi ja šlájalaš hedjoneapmi. Olu livččii vejolaš dahkat áittavulošvuođa 
bisseheamis, muhto doaimmain lea hoahppu. 
 
Áittavuložiid oassi stuorámus lottiin ja sámmáliin 

Sulaid goalmmádas riikamet lottiin ja sámmáliin leat áittavuložat. Áittavuloš šlájaid oassi lea stuorámus 
maiddái jeahkáliin, bohccešattuin, beaivelottiin ja seahčagasdivrriin. Dilli lea dáin buot šládjajoavkkuin 
hedjonan ovddit árvvoštallamis. Riggeealliin measta goalmmádas leat áittavuložat. Eanemus áittavuložat leat 
ovdamearkan njálla, jávreluossa ja bealdocihci ovttas guovttelogi eará šlájain. 

 

Sulaid 10 proseantta Suoma divrešlájain leat áittavuložat. Muhtun divrriid bokte dilli lea buorránan, go 
máŋggat mátta šlájat leat ávkašuvvan dálkkádaga liegganeamis. Nuppe dáfus badjel 200 beaiveloddešlájain 
leat ain eanet áittavuložat, vaikke 152 šlája dilli leage buorránan. 
 
Šlájaid áittavuložin šaddan joatkašuvvá buot eallinbirrasiin 

Johtileamos áittavuložin šaddan lea duoddariin, jekkiin, čáziin ja lássáin. Daid šlájain leat dáhpáhuvvan dušše 
ovttaskas nuppástusat buoret guvlui. Duottaršlájain áitojuvvon leat eandalii beaivelottit ja bohccešattut, mat 
gillájit earret eará dálkkádatrievdama váikkuhusain. 
 



   

 

Eanaš oassi áittavullosaš šlájain ellet vuvddiin ja árbebirrasiin ja eará olbmo doaimma váikkuhusain šaddan 
birrasiin. Oassi šlájain lea šaddan áittavuložin, muhto seammá áigge nuppiid šlájaid dilli lea buorránan ja 
áittavuložin šaddan lea oppalaččat njoazit go duoddariin ja jekkiin. Vuvddiin ja árbebirrasiin ellet eanemus 
šlájat, mii bealistis čilge áittavullosaš šlájaid stuorra meari. 
 
Stuorámus áitta lea eallinbirrasiid geahppáneapmi ja šlájalaš hedjoneapmi 

Šlájaid áittavulošvuhtii leat váikkuhan eanemus vuovdeeallinbirrasiid nuppástusat, mii lea deháleamos 
áittavulošvuođa sivva 733 šládjii. Dábálepmosat dáin leat vuvddiid ođadan- ja dikšundoaimmat, boares 
vuvddiid ja stuorra muoraid ja mieskamuoraid geahppáneapmi. 

 

Nubbin dábáleamos šlájaid áittavulošvuhtii váikkuhan sivva lea jalges eallinbirrasiid savvon, mii lea 639 šlája 
áittavulošvuođa sivvan. Dálkkádatrievdan váikkuha eandalii duottaršlájaid áittavuložin šaddamii. 

 
Šlájaid dili buorideapmin olu konkrehta doaimmat 

Šlájaid áittavulošvuođa bisseheapmin sáhttá dahkkot olu. Áittavulošvuođaárvvoštallamis dahjege Rukses 
girjjis buktojuvvo ovdan sihke viiddis ja čuozihuvvon doaimmat šlájaid eallindiliid buorideapmái. 
Suodjalanguovllut eai okto nagot dorvvastit šlájaid seailuma, muhto máŋggahámatvuohta galgá váldot vuhtii 
buot luondduváriid ja guovlluid ávkkástallamis.  
 
Aktiivvalaš suodjalan-, ovddežin dikšun- ja dikšundoaimmaid galggašii čielgasit lasihit eandalii jekkiid ja 
loddelavttabáikkiid šlájaid dorvvasteapmin. Lassin dárbbašat eanet dieđu šládjadihttomiin ja šlájaid 
eallindábiin. Maiddái dieđu fáhtema ja ávkkástallama galggašii buoridit. 
 
Viđat Suoma šlájaid áittavulošvuođaárvvoštallan 

Suoma šlájaid áittavulošvuohta árvvoštallojuvvui viđat geardde. Barggu koordinere Suoma birasguovddáš ja 
mielde leat 180 áššedovdi universiteahtain, luonddudieđalaš museain, Luondduriggodatguovddážis, Suoma 



   

 

birasguovddážis, Meahciráđđehusas ja Suoma njiččehasdieđalaš searvvis (Suomen Nisäkästieteellinen Seura). 
Mielde leat maiddái áššedovdiberošteaddjit ja ealáhagas lean biologat, geat addet mávssolaš veahki 
árvvoštallamii. Birasministeriija ásahan stivrenjoavku jođihii barggu ja dohkkehii bargojoavkkuid 
árvvoštallamiid.  

